
‘A STRINA O’ PATRUNI 
(cusì succedìa ‘na vota…) 

 
 

--Bongiornu, signurinu , eccu jeu vinni … 
U portu a bbessignurìa la mègghiu strina , 

deci marvizzi cu tutti li pinni , 
vint’ova frischi di chista matìna … -- 

 
-- Ti viju ca venìsti ! Aspetta docu… -- 

Tarèsa ! Vi chi bboli Cicciantòni … 
Arrùsti li marvizzi ‘ntra lu focu 

E statt’attenti mu li spinni bboni ! 
 

-- Mma ti parz’ura  chista pemmu veni ? 
Siti vedhàni curti di ‘ntellèttu , 
sennò sapìvi l’ura chi ccumbèni 

nommu mi jetti fora di lu lettu ! – 
 

-- Signurinu … vorrìa pemmu vi pregu …-- 
-- Aspetta fora , m’àju di vestìri ! – 
--Mancài di docazziòni no lu negu 

Mma tanti e ttanti còsi v’àju a ddiri.— 
 

Mma quando lu patrùni àvi chi ffari , 
no tt’ài pe’ fforza armàri di pacènza ? 

Lu tempu passa ? no tti piccijàri , 
chi ffaci unu ca penza o ca no penza? 

 
E aspetta ‘n’ura ! ddui ! Ncigna a ssonàri 

Già menzijòrnu , e ancora lu patrùni 
S’avìa a lu spècchiu forzi allicchettàri 

E Ccicciantoni fora a lu portùni!... 
 

Poi finarmènti ( no ssapìa cchiù l’ura ) 
Senti ddu’ passi …Pòvari vedhàni ! 
Lu signurinu nesci cu la gnura    : 
Ntoni – nci dici – torna podomàni !! 

